
К. В. Иванов ячӗллӗ Чӑваш патшалӑх академи драма театрӗ. Унӑн пысӑк 

сцени ҫинче чӑваш халӑх поэчӗн П. П. Хусанкайӑн портретне вырнаҫтарнӑ. Петр 

Петрович пирӗн ҫине - зал енне - тинкерсе пӑхнӑн туйӑнать. Пӑхать ҫеҫ мар, ун 

сассине те илтетпӗр эпир. Поэт хӑйӗн сӑввисене вуланине итлетпӗр. Поэт 

юбилейне халалланӑ чаплӑ уяв каҫне ЧР культурӑпа национальноҫсен ӗҫӗсен 

министрӗ О. Г.Денисова уҫрӗ: 

- Чӑваш чунне, унӑн шухӑш-кӑмӑлне тарӑн уҫса панӑ сӑвӑсен, поэмӑсен, ытти 

произведенисен авторӗ П. П. Хусанкай ҫуралнӑранпа 90 ҫул ҫитнине чыслатпӑр 

паян. Хӗвел шевли пек ҫиҫсе тӑракан талант вӑрҫӑ хирӗнче те, ҫӗршывӑн ытти 

йывӑр саманчӗсенче те хӑйӗн пурнӑҫне ҫӗршыв шӑпипе ҫыхӑнтарса, ӑна тӗнче 

шайне ҫӗклесшӗн вӑйне шеллемесӗр тӑрӑшнӑ, - терӗ министр. - Паянхи чыслӑ 

уява Мускавран, Киевран, поэт ҫуралса ҫитӗннӗ тӑрӑхран - Тутарстанри Элкел 

районӗнчен хӑнасем килсе ҫитрӗҫ. 

ЧР Президенчӗ Н. В.Федоров сӑмах илчӗ: 

- Ҫав тери пултаруллӑ, тӗнче шайлӑ талант П. П.Хусанкай пирки калаҫма 

ҫӑмӑл мар. Мӗн тери тӗрӗс, актуаллӑ, кашни ҫыншӑн кирлӗ сӑмахсем: 

Малалла-ха пурнӑҫ, малалла.  

Эп пӑртак чӑваш ятне ҫӗклесшӗн.  

Ман юман пулса кашламалла,  

Хунавран эп тивӗҫ пиҫӗхмешкӗн.  

Малалла-ха, пурнӑҫ, малалла. 

Ӗнер те, паян та, ыран та ҫак сӑмахсенчен кам лайӑх калама пултарӗ? Никам 

та. Вӑл - Хусанкай. Тӗнчене поэтсем парнелекен халӑх нихӑҫан та пӗтмест. Петӗр 

Хусанкай ҫав чи вӑйлӑ поэтсенчен пӗри. "Мӗнле чӗре тапма Пултарнӑ унӑн?" - 

ҫапла шутлатӑп эпӗ. Хусанкайӑн хӑйӗнех пур кун ҫине хурав: "Сейсмограф 

пулмалла поэт чӗри". 

Тӑван халӑха чунтан юратса ҫырнӑ хӑйӗн ӗҫӗсене поэт, поэт ҫеҫ мар - 

публицист та, философ та, куҫаруҫӑ та, эссеист та...    Нумай-нумай ыррине ҫеҫ 

калама пулать Петӗр Хусанкай пирки. Эпӗ  хамӑн сӑмахӑма ҫапла вӗҫлесшӗн: 

пирӗн пурнӑҫ кӗске. Петр Петрович та сахал пурӑннӑ. Пурнӑҫ кӗске - искусство 

ӗмӗрлӗх тенӗ аслисем.  Петӗр Хусанкайӑн сӑввисем те ӗмӗрлӗхе.  



Николай Васильевич ҫавӑн пекех П.Хусанкайӑн палӑкне хатӗрлес енӗпе 

конкурс ирттересси тата поэтӑн 6 томлӑ I ҫырнисен пуххине 1999 ҫул тӗлне 

пичетлесе кӑларасси пирки кӑларнӑ Хушупа паллаштарчӗ. 

Тутарстанри Элкел район администрацийӗн пуҫлӑхӗн ҫумӗ М. М. Сафин 

хӑйӗн ентешӗн пултарулӑхне, унӑн ӗҫӗсене пысӑка хурса хаклани пирки пӗлтерчӗ. 

Сумлӑ поэтӑн тӑван ялӗн - Сиктӗрмен паянхи пурнӑҫӗпе, ун ҫыннисен ӗҫӗ-хӗлӗпе 

паллаштарчӗ. Петӗр Хусанкай ӳснӗ, ҫитӗннӗ тавралӑха сӑнарланӑ кар-инӑна, ялти 

шкул территорийӗнчен илсе килнӗ тӑпрана - Чӑваш наци музейне парнелерӗ. 

Петр Иванович Кочетков Мускавра пурӑнать. Анчах Петр Петрович 

Хусанкайпа ҫывӑх, туслӑ пулнӑ вӗсем. Унӑн сӑввисене вырӑсла куҫарнӑ. 

- Енчен те паян Раҫҫейӗн XX ӗмӗрӗнчи поэтсен рейтингне ирттерес пулсан, 

Петр Петрович Хусанкай ячӗ чи малтисен шутӗнче пуласси пирки иккӗленместӗп. 

Раҫҫей нихӑҫан та поэтсенчен чухӑн пулман, анчах Хусанкай пек пултаруллисем - 

шутпа. XXI ӗмерте те пурӑнӗ вӑл. Чӑваш Енре ҫеҫ мар, Раҫҫейре те. Вырӑс, ытти 

халӑхсен культурине питӗ лайӑх пӗлетчӗ юлташӑм. Эпир, вырӑс поэчӗсем, вӑл 

вырӑс классикӗсен поэмисене пӑхмасӑр вуланисене ӑмсанса итлесе лараттӑмӑр, 

- ҫапла ӑшӑ туйӑмпа аса илчӗ ӗҫтешӗ пирки П. Кочетков. 

Чӑваш халӑх поэчӗн Г. Ефимовӑн та, Украинӑран килнӗ ентешӗн П. 

Чичкановӑн та, ЧР Писательсен союзӗн ертҫин Хв. Агиверӗн те, Красноармейски 

район администрацийӗн пуҫлӑхӗн С. Николаевӑн тата ыттисен те Петӗр Хусанкай 

ҫинчен аса илнӗ сӑмахӗсем хӑйне май интереслӗ пулчӗҫ, залра ларакансем 

нумайлӑха асра тытӗҫ вӗсене. 

Петр Петрович Хусанкайӑн ывӑлӗ Атнер Петрович мӗнле хаклать-ха, 

йышӑнать-ха ашшӗн ӗҫӗсене? 

- П. П. Хусанкайӑн пултарулӑхне тепӗр хут тишкерме тапратсан, унӑн 

поэзийӗнчи тӗп ыйтусем пирки шухӑшлама тытӑнатӑн. Хуравӗсене вӗсен 

сӑввисенчех тупатӑн. Ваттисен сӑмахӗ: "Чӑваш ятне ан ҫӗрт" тени Хусанкай 

философийӗнче, шухӑшлавӗнче хӑйне евӗрлӗ янӑрать. Эпир тӗнче умне чӑваш 

философийӗпе, чӗлхипе, куҫӗпе, пуҫӗпе, сӑн-сӑпачӗпе тухасшӑн. Ҫав вахӑтрах 

пирӗн тӗнче ҫитӗнӗвӗпе те паллашмалла. Ҫакӑн пек шухӑшсем пур ман аттен 

ӗҫӗсенче. Вӑл "... пӑртак чӑваш ятне ҫӗклесшӗн" ҫын пулнӑ. 

Савӑнӑҫлӑ лару хыҫҫӑн кӑтартнӑ концертра Чӑваш халӑх поэчӗ Петӗр 

Хусанкай ҫырнӑ сӑвӑсем, ун сӑмахӗсемпе хывнӑ юрӑсем янӑрарӗҫ. Раҫҫей тава 

тивӗҫлӗ артисчӗсем Г. Терентьев, Е. Никитин тата, паллах, поэтӑн мӑшӑрӗ В. 



Кузьмина вуланӑ сӑвӑ йӗркисем уйрӑмах чуна пырса тиврӗҫ. Ҫапла тата темиҫе 

вун-вун ҫултан та поэтӑн "Тилли юррисем» , ытти ӗҫӗсем паянхи пекех янӑраччӑр. 

Кӑрлачӑн 22-мӗшӗ. Кӑнтӑрла иртсе виҫӗ сехет. Чӑваш Енӗн тӗп хулинчи П. П. 

Хусанкай ячӗллӗ культура керменӗ умӗнчи Ҫӗнтерӳ паркӗнче митинг иртрӗ. 

Чӑваш халӑх поэчӗ, Константин Иванов ячӗллӗ Чӑваш патшалӑх, Ҫеҫпӗл Мишши 

ячӗллӗ премисен лауреачӗ П. П. Хусанкай палӑкӗ пулас вырӑна асӑну чулӗ хывнӑ 

ятпа. Ӑна ЧР Президенчӗн Администрацийӗн ертуҫи П. С. Краснов уҫрӗ. Юрий 

Сементер поэтпа Петӗр Хусанкайӑн мӑнукӗ - Петӗр Хусанкай-кӗҫӗнни - чул ҫинчи 

ҫивиттие сирсе илеҫҫӗ. Чул ҫине ҫапла  ҫырнӑ:  "Ҫак вырӑнта Чӑваш халӑх поэчӗ 

Петӗр Хусанкай /1907-1970/ палӑкне лартма палӑртнӑ." 

Тутарстанри Элкел район администрацийӗн ертӳҫин ҫумӗ М. Сафин, Петр 

Петрович ҫуралса ӳснӗ тӑрӑхӑн - Сиктӗрме ял администрацийӗн ертӳҫи О.Мурзин 

поэт вӗреннӗ шкул территорийӗнчен илсе килнӗ тӑпрана чул тавра сапрӗҫ. 

Украина культурин тава тивӗҫлӗ ӗҫченӗ, ЧР тава тивӗҫлӗ художникӗ П. Чичканов 

мухтавлӑ поэтӑмӑр ҫинчен ӑшӑпа асӑннӑ май ун сӑввисене украинла вуларӗ. 

Ҫавӑн пекех Мускавран килнӗ хӑна, ЧР культурӑн тава тивӗҫлӗ ӗҫченӗ, Хусанкай 

ҫемйин юлташӗ В. Кочетков, Ю. Сементер сӑвӑҫ сӑмах илчӗҫ. 

Паянхи ҫамрӑксен, поэт ӗҫне малалла туса пыракансен ячӗпе М. Карягина 

сӑвӑҫ сӑмахӗ вырӑнлӑ: "Петр Петрович! Эсир кунтах. Сӑмахӑма Сире калатӑп. 

Сирӗн йӗрӗрсене палласа утатӑп. Сирӗн хӑватӑр - манра, ҫамрӑксенче. Чӑваш 

ачисем эсир ҫырнӑ "Сӑпка юррипе" ҫывӑрма выртаҫҫӗ. Сирӗн халалӑрпа 

ҫитӗнеҫҫӗ". 

Петӗр Хусанкайӑн ывӑлӗ - Атнер Петрович - ашшӗн асӑну чулне туянма, 

хатӗрлеме, вырнаҫтарма пулӑшнӑ А. Мирхолова /СПМК-36/, Г. Волкова / Тимӗр-

бетон изделийӗ" АО/ чӗререн тав турӗ. 

